                                          Күңел күзе
[bookmark: _GoBack]         Нәрсә соң ул  күңел күзе? Фразеологик сүзлеккә мөрәҗәгать итсәк , анда аның мәгънәсе болай аңлатылган: күңел күзе – күренешне, әхвәлне яки кешене, табигатьне тышкы ягыннан гына күрмичә, эчен, рухын, мәгънәсен анлап, күнел белән сизү, тою, төшенү, анлау сәләте. Халыкта да бит “күңел күзең күрмәсә, маңгай күзе-ботак тишеге”, дип кабатларга яраталар. Бу текстта да сүз нәкъ шул турыда бара. Авылдан кышка шәһәргә яшәргә килгән әби өзелеп туган авылын сагына, монда ямь тапмый. Моңсу караашларын тәрәзәдән алалмый. Оныгы нәрсә каравын сорагач, авылымны, ди. Мин күрмим бит, дигән оныгына аны күрер өчен күңел күзе кирәк шул, бәбкәм, дип җавап бирә. Шунысы гаҗәпләндерә: әбинең улы аның күңелен, авылга ашкынуларын аңламый, йөрәген таш баскан. Ә сабый бала- Ләйләгә әбисенең сагышы аңлашыла башлый. Һәм әсәр азагында әтисенә әбисенең сүзләре белән җавап кайтара. Шулай инде, гомер буе авылда көн иткән кешегә шәһәрдә бик кыен. Менә үсеп утырган карт агачны күчереп утыртып кара әле син, шул көнне ук сула,чит җирдә тамыр җибәрә алмый. 
          Күңел күзе дигәч, минем исемә без 6 нчы сыйныфта өйрәнгән Ә.Еникинең “ Матурлык” хикәясе төште. Шәкертләр Бәдертдиннең әнисен күргәч, телсез калалар һәм “ бигрәк ямьсез әнисе. Ничек безгә күрсәтергә кыюлыгы җитте микән”, дип уйлыйлар. Ләкин әсәр барышында аларның фикерләре үзгәрә. Хәтта әсәр азагында хикәяләүче: “ Кемгәдер йодрык болгап кычкырасым килде. Ямьсез түгел, матур, матур бит ул Бәдретдиннең әнисе”, -ди. Шәкертләр башта анага маңгай күзе белән генә карасалар, әсәр азагында аларның күңел күзе ачыла. Матурлыкның кыяфәттә генә түгел икәнен аңлый башлыйлар алар.
       Укытучым сөйләгән бер гыйбрәтле кыйссада  да күңел күзе турында сүз бара. Хастәханәдә бер палатада ике авыру ята. Аларның берсенең караваты якты урында, тәрәзә янында була, ә икенчесе ишек янында ята. Көн дә иртән тәрәзә янында ятканы тышта ниләр күрүе турында сөйли. Беркөнне: “ Бүген тышта бик ямьле, кешеләр каядыр ашыгалар, әнә берсе, кармакларын күтәреп , балыкка китте”,- ди.Икенче көнне тагын тыштагы матурлыклар турында бәян итә. Һәм бу көн дә шулай кабатлана. Ишек янындагысының ачуы килә, көнләшә. Беркөнне тәрәзә янында яткан авыруның йөрәге тота, ул ярдәм сорый. Иптәше утны да кабызмый,табибларны да чакырмый, үлсә, урыны миңа калыр мин дә тыштагы матурлыкларны күреп ятар идем, ди. Чынлап та, теге авыру үлә, аның урынына иптәше күчә. Һәм ни күрсен, тәрәзәдән бернәрсә күренми, тәрәзә ниндидер бинаның  стенасына карап торган була. Шулай шул, матурлыкны күрергә гади күз генә җитми, күңел күзе кирәк.
       Минем уйлавымча, әгәр дә дөньяда барысы да һәрнәрсәне аңлап, күңел күзе белән карап яшәсәләр, күз яшьләре дә, гаделсезлекләр, кайгы- сагышлар, сугышлар да булмас, яшәве  дә күпкә җиңелрәк , күңеллерәк, мәгънәлерәк булыр иде.
Текстта түбәндәге микротемалар бар:
      1.Авылны сагыну.
2.Ләйләнең әтисе әнисен аңламый.
3. Күңел күзе кирәк.
